
ΕΝ ΤΩ ΜΙΚΡΩ ΕΣΠΕΡΙΝΩ

Μετά τον Προοιμιακόν, εις το Κύριε εκέκραξα, ιστώμεν στίχους δ , 
και ψάλλομεν τα εξής Προσόμοια. 
Ήχος α . Πανεύφημοι Μάρτυρες.

Δημήτριε του Μπασαραμπόβ, ευανθές λευκάνθεμον, Βουκουρεστίου ωράϊσμα, και νέον καύχημα, πάσης Ρουμανίας, ευσεβώς κατηύφρανας, χορείας τη ενθέω ασκήσει σου και πολιτείας σου, ισαγγέλου τα παλαίσματα· όθεν πάντες,
 την μνήμην σου σέβομεν.

Δημήτριε Όσιε αμνών, και βοών εποίμανας, αγέλας εν ση νεότητι, και αντιμίσθιον, ως μικρόν εζήτεις, κόπων των τιμίων σου, ολίγον μόνον άρτον θειότατε, προς

την σην παράκλησιν, της σαρκός μέροψ ισάγγελε, εξ εχόντων, 
πλουσίως τα πρόσφορα.

Δημήτριε σκήνός σου σεπτόν, ρεύμα εις ποτάμιον, Άγαρ οι έκγονοι έρριψαν, Πάτερ πανεύφημε, περιηυγασμένον, όπερ φέγγει Όσιε, ανεύρον ιερείς καθ’ υπόδειξιν
σην, υπερθαύμαστε, ότε όμματα διήνοιξας, αομμάτου, πιστής χαριτόβρυτε.

Δημήτριε χάριτος πηγή, ώφθη και αστείρευτον, θαυμάτων ρείθρον το σκήνός σου, πανιερώτατε, του Βουκουρεστίου αρωγέ και πρόμαχε, 
και θείε πολιούχε, ο χαίροντες κατασπαζόμεθα, ιατήρ νοσούντων 
τάχιστε, και ακέστορ, πιστών προσιόντων σοι.

Δόξα. Ήχος πλ. Δ .

Τον εποπτεύοντα θεόθεν Βουκουρεστίου την πόλιν, και χαράς πληρούντα τους εν θλίψεσι όντας, Δημήτριον, το νέον της εκκλησίας σεμνολόγημα, πανευλαβώς τιμήσωμεν λέγοντες· Όσιε Πάτερ, ο εν ανίκμω οικήσας σπηλαίω και σιωπή και νήψει καθελών εχθρού τα φρυάγματα, ως θεωθείς 
κατά μέθεξιν πρέσβευε τω Κυρίω της δόξης 
υπέρ των τιμώντων την πανσεβάσμιον μνήμην σου.

Και νυν. Θεοτοκίον.

Δέσποινα πρόσδεξαι…

Εις τον στίχον. Ήχος β . Οίκος του Εφραθά.

Χαίρε Μπασαραμπόβ, βλαστέ και πολιούχε, σεπτέ Βουκουρεστίου, Δημήτριε Οσίων, των νέων σεμνολόγημα.

Στ.: Τίμιος εναντίον Κυρίου ο θάνατος του Οσίου Αυτού.

Χαίρε διαγωγή, Δημήτριε αμέμπτω, νηστεία αγρυπνία, και προσευχή ο χάριν, ελκύσας θείου Πνεύματος.

Στ.: Μακάριος ανήρ ο φοβούμενος τον Κύριον.

Σκήνός σου το σεπτόν, εν τω Βουκουρεστίω, εκθύμως προσκυνούντες, χαράς αδιαλείπτου, Δημήτριε πληρούμεθα.

Δόξα. Τριαδικόν.

Δόξα Σοι ο Θεός, Τριας υπεραγία, Δημήτριον τον νέον, εν ασκηταίς Οσίοις, πλουσίως χαριτώσασα.

Και νυν. Θεοτοκίον.

Έτεκες εν σαρκί, αφράστως Θεοτόκε τον νέμοντα πλουσίως, τους οικτιρμούς ανθρώποις, και άφθονον τον έλεος.

Νυν απολύεις. Τρισάγιον, Απολυτίκιον εκ του Μεγάλου Εσπερινού και Απόλυσις.

ΜΕΓΑΣ ΕΣΠΕΡΙΝΟΣ

Μετά τον Προοιμιακόν, το Μακάριος ανήρ. Εις δε το Κύριε εκέκραξα, ιστώμεν στίχους στ  καὶ ψάλλομεν τα εξής Προσόμοια. Ήχος α . Των ουρανίων ταγμάτων.

Βουκουρεστίου το εύχος φρουρόν και φύλακα, Μπασαραμπόβ τον γόνον, και ωράϊσμα θείον, Χριστού της Εκκλησίας πᾱνευλαβώς, θεοφόρον Δημήτριον, εγκωμιάσωμεν άσμασι μελιχροίς, και ψαλμοίς και ύμνοις πρέπουσι.

Το σον πανίερο σκήνος εις του Δουνάβεως, απέρριψαν το ρεύμα, οι απόγονοι Άγαρ, Δημήτριε οι πλάνοι και μιαροί, ιερείς οι θεόφρονες, ση υποδείξει ευρόντες

θεοειδές, εξ αυτού Πάτερ ανέσυραν.

Τον οικιστήν δυσπροσίτου σπηλαίου μέλψωμεν, εν ω διήλθε βίον, ακραφνή εν νηστεία, ευχή και αγρυπνία πανευλαβώς, θεοφόρον Δημήτριον, Βουκουρεστίου προστάτην και αρωγόν, και ακέστορα γηθόμενοι.

Θαυματουργόν πολιούχον και αντιλήπτορα, σεπτόν Βουκουρεστίου, οι πιστοί ευσχημόνως, Δημήτριον τον θείον εν ασκηταίς, ευφημήσωμεν κράζοντες· Χαίρε Χριστού θείας πίστεως φρυκτωρέ, και Οσίων εγκαλλώπισμα.

Τον ολετήρα πανώλους ταχύν συλλήπτορα, των επικαλούμενων, την αυτού θείαν χάριν, θαυμάτων παραδόξων τον αυτουργόν, και ταμείον ιάσεων, εγκωμιάσωμεν πάντες χρεωστικώς, πνευματέμφορον Δημήτριον.

Της αομμάτου παρθένου ανοίξας όμματα, του κατιδείν τον τόπον, σου τιμίου λειψάνου, ο εύρον ηυγασμένον θείω φωτί, ποταμού εν τοις ρεύμασιν, οι ιερείς κώμης Ρούσε οι ευλαβείς, χαριτόβρυτε Δημήτριε.

Δόξα. Ήχος πλ. Β .

Τον υψίκομον φοίνικα της ασκήσεως, και καλλίκαρπον της αρετής δένδρον, Δημήτριον τον Όσιον ευφημήσωμεν, φωναίς αισίαις βοώντες· Βουκουρεστίου πολιούχε ανύστακτε, και πάσης Ρουμανίας φύλαξ και πρόμαχε, ο της τρυφής απολαύων του Παραδείσου, ως ισαγγέλως επί γης πολιτευσάμενος, μη παύση Χριστόν ημίν ιλεούμενος, τοις εορτάζουσι πόθω την αεισέβαστον μνήμην σου.

Και νυν. Θεοτοκίον.

Τις μη μακαρίσει Σε Παναγία Παρθένε…

Είσοδος. Φως ιλαρόν. Προκείμενον της ημέρας· και τα Αναγνώσματα.

Σοφίας Σειράχ το Ανάγνωσμα. (Κεφ. Β , 1-11)

Τέκνον, ει προσέρχη δουλεύειν Κυρίω Θεώ, ετοίμασον την ψυχήν σου εις πειρασμόν· εύθυνον την καρδία σου και καρτέρησον, και μη σπεύσης εν καιρώ επαγωγής· κολλήθητι αυτώ και μη αποστής, ίνα αυξηθής επ’ εσχάτων σου. Παν ο εάν επαχθή σοι, δέξαι και εν αλλαλάγμασι ταπεινώσεώς σου μακροθύμησον· ότι εν πυρί δοκιμάζεται χρυσός, και άνθρωποι δεκτοί εν καμίνω ταπεινώσεως. Πίστευσον αυτώ και αντιλήψεταί σου· εύθυνον τας οδούς σου και έλπισον επ’ αυτόν. Οι φοβούμενοι τον Κύριον αναμείνατε το έλεος αυτού και μη εκκλίνητε, ίνα μη πέσητε. Οι φοβούμενοι Κύριον πιστεύσατε αυτώ και ου μη πταίση ο μισθός υμών. Οι φοβούμενοι Κύριον ελπίσατε εις αγαθά, και εις ευφροσύνην αιώνος και ελέους. Εμβλέψατε εις αρχαίας γενεάς, και ίδετε· τις ενεπίστευσε Κυρίω και κατησχύνθη· η τις επεκαλέσατο αυτόν και υπερείδε αυτόν; Διότι οικτίρμων και ελεήμων ο Κύριος, και αφίησιν αμαρτίας και σώζει εν καιρώ θλίψεως.

Σοφίας Σολομώντος το Ανάγνωσμα. (Κεφ. Α . 1-10 )

Αγαπήσατε δικαιοσύνην, οι κρίνοντες την γην, φρονήσατε περί του Κυρίου εν αγαθότητι και εν απλότητι καρδίας, ζητήσατε αυτόν ότι ευρίσκεται τοις μη πειράζουσιν αυτόν, εμφανίζεται δε τοις μη απιστούσιν αυτώ. Σκολιοί γαρ λογισμοί χωρίζουσιν από Θεού, δοκιμαζομένη τε η δύναμις ελέγχει άφρονας. Ότι εις κακότεχνον ψυχήν ουκ εισελεύσεται σοφία, ουδέ κατοικήσει εν σώματι καταχρέω αμαρτίας, άγιον γαρ πνεύμα παιδείας φεύξεται δόλον και απαναστήσεται από λογισμών ασυνέτων και ελεγχθήσεται επελθούσης αδικίας. Φιλάνθρωπον γαρ πνεύμα σοφίας και ουκ αθωώσει βλάσφημον από χειλέων αυτού, ότι των νεφρών αυτού μάρτυς ο Θεός, και της καρδίας αυτού επίσκοπος αληθής και της γλώσσης ακουστής· ότι πνεύμα Κυρίου πεπλήρωκε την οικουμένην και τα συνέχον τα πάντα γνώσιν έχει φωνής. Δια τούτο φθεγγόμενος άδικα ουδείς μη παροδεύση αυτόν ελέγχουσα η δίκη. Εν γαρ διαβουλίοις ασεβούς εξέτασις έσται, λόγων δε αυτού ακοή προς Κύριον ήξει εις έλεγχον ανομημάτων αυτού· ότι ους ζηλώσεως ακροάται τα πάντα και θρους γογγυσμών ουκ αποκρύπτεται.

Σοφίας Σολομώντος το Ανάγνωσμα (Κεφ. Γ . 1-9).

Δικαίων ψυχαί εν χειρί Θεού, και ου μη άψηται αυτών βάσανος. Έδοξαν εν οφθαλμοίς αφρόνων τεθνάναι, και ελογίσθη κάκωσις η έξοδος αυτών, και η αφ’ ημών πορεία σύντριμμα· οι δε εισιν εν ειρήνη. Και γαρ εν όψει ανθρώπων εάν κολασθώσιν, η ελπίς αυτών αθανασίας πλήρης. Και ολίγα παιδευθέντες, μεγάλα ευεργετηθήσονται. Ότι ο Θεός επείρασεν αυτούς, και εύρεν αυτούς αξίους εαυτού. Ως χρυσόν εν χωνευτηρίω εδοκίμασεν αυτούς, και ως ολοκάρπωμα θυσίας προσεδέξατο αυτούς. Και εν καιρώ επισκοπής αυτών αναλάμψουσι, και ως σπινθήρες εν καλάμη διαδραμούνται. Κρινούσιν έθνη, και κρατήσουσι λαών, και βασιλεύσει αυτών Κύριος εις τους αιώνας. Οι πεποιθότες επ’ αυτώ, συνήσουσιν αλήθειαν, και οι πιστοί εν αγάπη προσμενούσιν αυτώ· ότι χάρις και έλεος εν τοις οσίοις αυτού, και επισκοπή εν
τοις εκλεκτοίς αυτού.

Εις την Λιτήν. Ιδιόμελα. Ήχος α .

Ευφραίνου εν Κυρίω το θεοφρούρητον Βουκουρέστιον, άγον σήμερον εν ευλαβεία, την υπέρτιμον μνήμην Δημητρίου του σημειοφόρου Οσίου, του φρουρού και προστάτου σου· συν αυτώ και πάντες οι εν Ρουμανία χριστώνυμοι χαίρετε και αγαλλιάσθε, ότι θεόθεν ο ισάγγελος Πατήρ εφορά και εποπτεύει πάντας τους μεγαλύνοντας πόθω αυτού, τα επί της γης κατορθώματα.

Ήχος β .

Βλαστός οφθείς του Μπασαραμπόβ, ευθαλέστατος, ευώδη ρόδα εξήνθησας αρετής ψυχοτρόφου, και πάντας κατηύφρανας ευωδία της σης ακραιφνούς ασκήσεως, θεοφόρε Δημήτριε· καθηδύνας ουν χριστωνύμων Ρουμάνων τους δήμους και Θεώ ευαρεστήσας τοις συντόνοις καμάτοις σου, Χριστώ απήλθες υπαντήσαι τω ευϊλάτω Κυρίω, τω παρέχοντι πάσιν ευχαίς σου το μέγα και πλούσιον έλεος.

Ήχος γ .

Εν σπηλαίω ανίκμω παρά τα ποτάμια του Λωμ ρείθρα, ισαγγέλως πολιτευσάμενος Δημήτριε, ομόζηλος των Αγγέλων γέγονας, ων και σύναυλος νυν πέλεις εν πόλω δόξης· μη ουν παύση ως παρρησίαν έχων προς Κύριον, Αυτόν ημίν ιλεούμενος, ασκητά ενθεώτατε, τοις εορτάζουσι πόθω την πανσεβάσμιον μνήμην σου.

Ήχος δ .

Το πάνσεπτον σκήνός σου ευρεθέν παραδόξως φωτί περιηυγασμένον, εν τοις ποταμίοις ρεύμασι, θαυμάτων ανεδείχθη ποταμός πολύρρυτος, Δημήτριε Όσιε· αυτό ουν και ημείς εν ευλαβεία κυκλούντες, το αγιάζον και περισκέπον Βουκουρέστιον εις τους αιώνας, της σης χάριτος απολαύομεν και χαρμονής αλήκτου πληρούμενοι Χριστόν δοξάζομεν, τον σε ιατρόν 
ανάργυρον τοις πιστοίς αναδείξαντα.

Δόξα. Ο αυτός.

Δεύτε πιστοί, ευλαβώς προσπέσωμεν, Δημητρίου Οσίου τοις χαριτοβρύτοις λειψάνοις, και εν κατανύξει αυτά προσκυνήσωμεν, τα εκβλύζοντα νάματα ιαμάτων, ούτω λέγοντες· ο υψιπέτης αετός της αρετής και της καθαράς μοναχικής πολιτείας, ο προ τους αιθέρας ανελθών, δια της τιμίας σου ασκήσεως, έλκυσον και ημάς προς

τας ουρανίους επάλξεις ευχαίς σου, τους εορτάζοντας πόθω 
την αεισέβαστον μνήμην σου.

Και νυν. Θεοτοκίον.

Εκ παντοίων κινδύνων τους δούλους Σου…

Εις τον Στίχον. Ήχος πλ. Α . Χαίροις ασκητικών.

Χαίροις, Μπασαραμπόβ ο βλαστός, και ασκητής σημειοφόρος και καύχημα, Δημήτριε θεοφόρε, Ρουμάνων εύχος λαμπρόν, και Βουκουρεστίου φύλαξ άγρυπνε· Οσίων αγλάϊσμα, ταπεινώσεως σκήνωμα, ευχής αόκνου, ιερόν εργαστήριον, σκεύος πάγχρυσον, σαρκικής κατατήξεως, νήψεως εγκαλλώπισμα, και βάθρον χρηστότητος, ο αφανώς εν σπηλαίω ανίκμω πολιτευσάμενος, Χριστόν εκδυσώπει, 
παρασχείν τοις σε τιμώσι, το μέγα έλεος.

Στ.: Τίμιος εναντίον Κυρίου ο θάνατος του Οσίου Αυτού.

Χαίροις, σπηλαίου ο οικιστής, νυχθημερόν δακρύων και προσευχόμενος, σαρκίον σου εν ασκήσει, δουλαγωγών ασιτών, νήφων και πυκτεύων τον αλάστορα, Δημήτριε

Όσιε, ου το πάνσεπτον σκήνωμα, υιοί της Άγαρ, εις τα ρείθρα απέρριψαν, τα ποτάμια Λωμ, Χριστού φίλε γνήσιε· όθεν ημείς, την μνήμην σου πιστώς εορτάζοντες, και τους τιμίους σου πόνους, ανευφημούντες προς θέωσιν,
 Χριστόν ανυμνούμεν, τον παρέχοντα τω κόσμω το μέγα έλεος.

Στ.: Μακάριος ανήρ ο φοβούμενος τον Κύριον.

Χαίροις, Βουκουρεστίου φρουρός, και πολιούχος και προστάτης και έφορος, κατέχοντος ώσπερ όλβον, και τιμαλφή θησαυρόν, σου το θείον σκήνος Πάτερ Όσιε, Δημήτριε πάντιμε, ιαμάτων το πέλαγος, θαυμάτων κρήνη, ξενοτρόπων αστείρευτη, και δυνάμεως, ψυχικής των τιμώντων σε, πρόξενε πόθω κράζοντες, ευχάς τας αόκνους σου, απεκδεχόμεθα πάντες, και προσκυνούμεν σον σκήνωμα,
 εκβλύζον απαύστως, ακεσώδυνον, ως φρέαρ πιστοίς την χάριν σου.

Δόξα. Ήχος πλ. Β .

Τον ασκητήν των ρείθρων Λωμ του παραποτάμου, ου το σπήλαιον των αγώνων ταφικόν ώφθη και υπό του ποταμίου ρεύματος εκαλύφθη, Δημήτριον, τον θαυματουργόνΌσιον ευφημήσωμεν· ούτος γαρ, Θεώ μόνον προσομιλών καθ’ εκάστην, και Αυτώ ποθών αρέσκειν λόγοις και πράξεσι, προς Αυτόν απήλθε συγχαίρει εις τους αιώνας, όθεν σήμερον την πάνσεπτον αυτού μνήμην επιτελούντες, απεκδεχόμεθα τας αυτού απαύστους ικεσίαις, 
ίνα εύρωμεν χάριν και έλεος, εν τη ημέρα της κρίσεως.

Και νυν. Θεοτοκίον.

Δέσποινα πρόσδεξαι…

Νυν απολύεις. Τρισάγιον.

Απολυτίκιον. Ήχος πλ. Α . Τον συνάναρχον Λόγον.

Προσευχή ασιτία ευχή και δάκρυσιν, εν δυσπροσίτω σπηλαίω παρά τα ρείθρα του Λωμ, ισαγγέλως πολιτείαν σου διήνυσας, την επί γης θαυματουργέ, πολιούχε και

φρουρέ, και φύλαξ Βουκουρεστίου, ο νέμων πάσιν ευχαίς συ, 
Θεού το έλεος Δημήτριε.

Δόξα. Και νυν. Θεοτοκίον.

Χαίρε πύλη Κυρίου η αδιόδευτος…

Απόλυσις.

ΕΝ ΤΩ ΟΡΘΡΩ

Μετά την α  στιχολογίαν, κάθισμα. Ήχος α . Τον τάφον σου Σωτήρ.

Δημήτριε σεπτέ, οσιότητος λύχνε, ασκήσεως λαμπάς, και συνέσεως λύχνε, Χριστός σε εδόξασε, θαυμασίων τοις πλήθεσι, και ανέδειξε, Βουκουρεστίου προστάτην,

τον ποθήσαντα, εν αφανεία σον βίον, τελέσαι τον πρόσκαιρον.

Δόξα. Και νυν. Θεοτοκίον.

Πιστών καταφυγή, Παναγία Παρθένε, επάκουσον ημών, σου θερμώς δεομένων, και τάχος επίσκεψαι, τους αεί σε γεραίροντας, θεραπεύουσα, τας της ψυχής αλγηδόνας, και τα τραύματα, σαρκός ημών Θεοτόκε, ως θεία ιάτειρα.

Μετά την β  στιχολογίαν, κάθισμα. Ήχος δ . Ταχύ προκατάλαβε.

Τα όμματα ήνοιξας υποδειξάσης τυφλής, τον τόπον σκηνώματος σου πανιέρου σεπτέ, Δημήτριε Όσιε, ένδον Λωμ ποταμίων, θεοφόρε υδάτων, μάκαρ Βουκουρεστίου, πολιούχε και φύλα, ο χάριν ειληφώς 
δαψιλή, Πάτερ ιάσεων.

Δόξα. Και νυν. Θεοτοκίον.

Το πυρ της θεότητος λαβούσαν εν τη γαστρί, ως Βάτον πυράφλεκτον, και μη φλεχθείσαν φαιδρώς, Αγνήν Αειπάρθενον, μέλψωμεν Θεοτόκον, και βοήσωμεν ταύτη· σβέσον ημών την φλόγα, των παθών σαις πρεσβείαις, 
προς Κύριον ημών και Θεόν, τον πανευΐλατον.

Μετά τον Πολυέλεον, κάθισμα. Ήχος γ . Την ωραιότητα.

Τον αφιλάργυρον, εκ της νεότητος, και οσιώτατον, εκθύμως μέλψωμεν, νυν σπηλαιώτην ασκητήν, λαβόντα θεόθεν χάριν, δαψιλή ιάσεων, ως πολλών αντιμίσθιον, πόνων της ασκήσεως, ασιτίας και νήψεως, 
αυτώ εν κατανύξει βοώντες· Χαίρε Δημήτριε παμμάκαρ.

Δόξα. Και νυν. Θεοτοκίον.

Την σκοτισθείσάν μου, ψυχήν καταύγασον, φωτί της χάριτος, του θείου Τόκου Σου, Αγνή Παρθένε Μαριάμ, ελπίς των απηλπισμένων, και αχλύν απέλασον, των απείρων
πταισμάτων μου, όπως εύρω έλεος εν τη ώρα της κρίσεως,
 και πόθω ασιγήτως βοώ σοι· Χαίρε η Κεχαριτωμένη.

Το αντίφωνον του δ  ήχου.

Προκείμενον: Τίμιος εναντίον Κυρίου ο θάνατος του Οσίου Αυτού.

Στ.: Μακάριος ανήρ ο φοβούμενος τον Κύριον.

Ευαγγέλιον· εκ του κατά Λουκάν (στ  17-23)

Τω καιρώ εκείνω έστη ο Ιησούς επί τόπου πεδινού, και όχλος μαθητών Αυτού, και πλήθος πολύς του λαού από πάσης Ιουδαίας και Ιερουσαλήμ και της παραλίου Τύρου και Σιδώνος, οι ήλθον ακούσαι Αυτού και ιαθήναι από των νόσων αυτών, και οι οχλούμενοι υπό πνευμάτων ακαθάρτων, και εθεραπεύοντο· και πας ο όχλος εζήτει άπτεσθαι Αυτού, ότι δύναμις παρ’ Αυτού εξήρχετο και ιάτο πάντας. Και Αυτός επάρας τους οφθαλμούς Αυτού εις τους μαθητάς Αυτού, έλεγε: Μακάριοι οι πτωχοί, ότι υμετέρα εστίν η βασιλεία του Θεού· μακάριοι οι πεινώντες νυν ότι χορτασθήσεσθε· μακάριοι οι κλαίοντες νυν, ότι γελάσετε· μακάριοί εστε, όταν μισήσωσιν υμάς οι άνθρωποι, και όταν αφορίσωσιν υμάς και ονειδίσωσι και εκβάλωσι το όνομα υμών ως πονηρόν ένεκα του Υιού του ανθρώπου. Χαίρετε εν εκείνη τη ημέρα και σκιρτήσατε· ιδού γαρ ο μισθός υμών πολύς εν τω ουρανώ.

Δόξα: Ταις του Σου Οσίου…

Και νυν: Ταις της Θεοτόκου…

Ιδιόμελον. Ήχος πλ. Β . Στ.: Ελεήμον, ελέησόν με ο Θεός…

Παιδιόθεν ποθήσας Χριστώ ευαρεστήσαι, και Αυτώ συνείναι εις τους αιώνας, Δημήτριε τρισόλβιε, κατέλιπες τον κόσμον και πάσαν αυτού επιθυμίαν, και ήσκησας εν σπηλαίω ως ασώματος· όθεν συν Ασωμάτοις Αγγέλοις, νυν επαγαλλώμενος και Χριστού το αμήχανον της μορφής κάλλος θεώμενος, μη παύση Αυτόν ημίν ιλεούμενος, τοις εορτάζουσι πόθω την αγίαν μνήμην σου.

Ο Κανών του Οσίου, ου η ακροστιχίς: Δημήτριον υμνώ, Βουκουρεστίου εύχος. Χ.

Ωδή α . Ήχος δ . Ανοίξω το στόμα μου.

Δημήτριον Όσιον Μπασαραμπόβ θείον βλάστημα, και φύλακα άγρυπνον Βουκουρεστίου λαμπρώς, ευφημήσωμεν, ως χάριτος δοχείον, 
σεπτόν και ιάσεων ρείθρον ακένωτον.

Η χάρις του Πνεύματος του Παναγίου εσκήνωσεν, εν σοι πανσεβάσμιε, εγκρατευτά και σοφών, εγκαλλώπισμα, σπηλαιωτών Οσίων, Δημήτριε νήψεως έδειξε κύμινον.

Μη παύση δεόμενος Χριστού υπέρ τιμώντων σε, Δημήτριε Όσιε και προσκυνούντων πιστώς, σου το σκήνωμα, εν Βουκουρεστίω, εκβλύζον πάσιν ιάματα.

Θεοτοκίον.

Ηγίασεν μήτραν Σου ο Λόγος του Παντοκράτορος, αμήτωρ εν δώμασιν ο πέλων των ουρανών, και εν θύλαξιν, απάτωρ της γηΐνης, Χριστός ο Θεάνθρωπος, 
Μήτερ απείρανδρε.
Ωδή γ . Τους σους υμνολόγους.

Το ρεύμα του Λωτ παραποτάμου, Δουνάβεως σκήνει σου σεπτώ, ηγίασας Δημήτριε, εν οίσπερ Άγαρ έκγονοι, αυτό κακώς απέρριψαν, φωτί το περιβαλλόμενον.

Ρανίσι των θείων σου ιδρώτων, επίανας σπήλαιον σμικρόν, ασκητικών αγώνων σου, θεοειδές Δημήτριε, εν ω καλώς τον βίον σου, τον επί γης επεράτωσας.

Ιάσεων ώφθη μυροθήκη, Δημήτριε σκήνωμα το σον, και εύοσμον μυράλειπτρον, ευωδιάζων άπαντας, τους σπεύδοντας ασπάσασθαι, αυτό εκ πίστεως Όσιε.

Θεοτοκίον.

Οι δήμοι αεί των χριστωνύμων, ψαλμοίς μελιρρύτοις και ωδαίς, λαμπραίς σε μακαρίζομεν, Κυρία Μητροπάρθενε, ευλογημένη Δέσποινα, των ευσεβών καταφύγιον.

Κάθισμα. Ήχος γ . Θείας πίστεως.

Τον ποθήσαντα, Θεώ αρέσκειν, και βιώσαντα, εν Ρουμανία, αφανώς θεοειδέστατον μέροπα, εγκωμιάσωμεν πάντες γηθόμενοι, σεπτόν Δημήτριον χάριτος σκήνωμα, ον
ανέδειξεν ο Κύριος εμφανέστατα, φωστήρα θαυμασίων παμφαέστατον.

Δόξα. Και νυν. Θεοτοκίον.

Καταξίωσον, τους Σε τιμώντας, δόξης κρείτονος, της εν τω πόλω, και ευκλείας ουρανών Μητροπάρθενε, Χριστιανών καταφύγιον ένθερμον, εν συμφοραίς και δειναίς περιστάσεσι, και την χάριν σου πλουσίως ημίν κατάπεμψον, 
τοις μέλπουσι πληθύν των θαυμασίων σου.

Ωδή δ . Ο καθήμενος εν δόξη.

Νέας αομμάτου κόρης συ διήνοιξας όμματα, της υποδειξάσης τόπον του σου σκήνους Δημήτριε, ο ιερείς ηυγασμένον εκ του ύδατος φέγγει 
Όσιε λαμπρώ και θείω ανέσυραν.

Υπερεύχου των τιμώντων την πανσέβαστον μνήμην σου, και ασπαζομένων ευλαβώς λειψάνων την θήκην σου, την αναβλύζουσαν άπασιν ιάματα, χαριτόβρυτε, 
Οσίων κλέος Δημήτριε.

Μη ελλίπης ουρανόθεν επομβρίζων ιάματα, πάσιν προσκυνούσιν ευλαβώς σορόν των λειψάνων σου, Βουκουρεστίου υπέρμαχε Δημήτριε, και προσφυγών σου ακέστορ και φύλαξ άγρυπνε.

Θεοτοκίον.

Νυν πιστών αι συγχορδίαι χαρμονής ώσπερ πρόξενον, πάντων χριστωνύμων Κεχαριτωμένη Μητρόθεε, ομολογούντές σε πόθω εκδεχόμεθα, σην αντίληψιν και προστασίαν πανύμνητε.

Ωδή ε . Εξέστη τα σύμπαντα.

Ως χάριτος σκήνωμα λαμπρώς σε μεγαλύνομεν, του Μπασαραμπόβ ευώδες ίον, Βουκουρεστίου, το καθηδύναν πιστούς, οδμαίς θαυμασίων σου πολλών, ασκητά Δημήτριε, και παντοίων ιάσεων.

Βαθμίδας ασκήσει σου ανήλθες θείας κλίμακος, της προ ουρανών σκηνάς αγούσης, Όσιε Πάτερ, ο αφανώς επί γης, βιώσας και πόλου εμφανώς, θαυμαστέ Δημήτριε,

κληρονόμος γενόμενος.

Οσίων Δημήτριε ακρότης μάκαρ πέφηνας, ο καθαγιάσας ταις ρανίσιν, ιδρώτων Πάτερ σων πόνων ασκητικών, το σπήλαιον του Λωμ του ποταμού, είτα ο κατέκλυσαν θεοφόρε τα ύδατα.

Θεοτοκίον.

Υμνούμέν Σε πάντοτε φαιδρώς Θεογεννήτρια, την αποτεκούσαν τον Σωτήρα, μερόπων πάντων και σοι βοώμεν πιστώς· πανάχραντε Δέσποινα δεινών, ρύου τους οικέτας Σου, Δημητρίου εντεύξεσι.

Ωδή στ . Την θείαν ταύτην.

Καμάτους θείους σου σέβοντες, Δημήτριε θειότατε Όσιε, κατασπαζόμεθα, εν κατανύξει την λάρνακα, των σων σεπτών λειψάνων την χαριτόβρυτον.

Οσίων εύχος Δημήτριε, φρουρέ Βουκουρεστίου και έφορε, Άγαρ οι έκγονοι, εις Λωμ απέρριψαν ύδατα, εκ ταφικού σου άνδρου σον θείον σκήνωμα.

Υμνούμεν πόθω Δημήτριε, συντόνους σου καμάτους προς θέωσιν, και μεγαλύνομεν, σε ως χειμάρρουν πολύρρυτον, παντοδαπών θαυμάτων παμμάκαρ Όσιε.

Θεοτοκίον.

Ροάς δακρύων απόσμηξον, ημών σε ανυμνούντων Μητρόθεε, τω μανδηλίω σου, ευχών αόκνων προς Τόκον Σου, Χριστόν τον Ζωοδότην και Πολυέλεον.

Κοντάκιον. Ήχος πλ. Δ . Τη υπερμάχω.

Βουκουρεστίου, πολιούχον και ακέστορα, εγκωμιάσωμεν, ως φρέαρ ακεσώδυνον, και ακένωτον θαυμάτων παντοίων κρήνην, σπηλαιώτην, ασκητήν πολιτευσάμενον, αφανώς και ισαγγέλως ύμνοις πρέπουσι, πόθω κράζοντες· Χαίροις μάκαρ Δημήτριε.

Ο Οίκος.

Άμεμπτε σπηλαιώτα, ασκητά Ρουμανίας, Δημήτριε Οσίων φαιδρότης, ο την χάριν λαβών δαψιλώς θαυμασίων ξένων, εκτενώς πρέσβευε Χριστώ σε θαυμαστώσαντι, υπέρ των ευλαβώς βοώντων·

Χαίρε το βλάστημα Ρουμανίας·

χαίρε το κλέϊσμα ευσεβείας.

Χαίρε, του ανίκμου σπηλαίου σου ένοικος·

χαίρε, ουρανού ευκλείας ο μέτοχος.

Χαίρε, νήψεως θησαύρισμα, και διάκοσμος ευχής·

χαίρε, χάριτος απαύγασμα, και αμέμπτου αγωγής.

Χαίρε, Βουκουρεστίου ιερός πολιούχος·

χαίρε, του Παρακλήτου δωρεών ταμιούχος.

Χαίρε, θαυμάτων πάνσεπτον σκήνωμα·

χαίρε, χαρίτων άφθονον άντλημα.

Χαίρε, λαμπτήρ παμφαής συμπαθείας·

χαίρε, σβεστήρ του εχθίστου κακίας.

Χαίροις, μάκαρ Δημήτριε.

Συναξάριον.

Τη ΚΖ´ του αυτού μηνός, μνήμην επιτελούμεν του Αγίου ενδόξου και καλλινίκου Μάρτυρος Νέστορος.

Στίχοι:

Σταυρού τρανώσας την δυναστείαν Νέστωρ,

τω Σταυρωθέντι άγει την κεφαλήν ως δώρον.

Τιμά άθλους σου Θεσσαλονίκη Νέστωρ,

ην φρούρει άτρωτον εκ βλάβης εναντίων,

Εικάδι εβδόμη Νέστωρ στέφος άφθαρτον τμηθείση κεφαλή εδέχθη.

Ούτος κομιδή νέος ων και ωραίος, και γνωστός ων τω Μεγαλομάρτυρι Δημητρίω, προσδραμών εν ω εφυλάττετο τόπω, πεσών προς τους πόδας αυτού· «Δούλε του Θεού, έφη, βούλομαι τω Λυαίω μονομαχήσαι, και εύξαί μοι, τον Χριστόν ονομάσας». Ο δε Άγιος, σφραγίσας αυτόν τω τιμίω Σταυρώ, είπε· «Και τον Λυαίον νικήσεις και υπέρ Χριστού μαρτυρήσεις». Ελθών ουν εν τω σταδίω, θεωρούντος του Μαξιμιανού και ειπών «Ο Θεός Δημητρίου βοήθει μοι», συμπλακείς τω παλαμναίω Λυαίω εκείνω, και καιρίαν βαλών κατά της καρδίας, ανήρηκε, και τω βασιλεί ψυχικήν περιεποιήσατο σύγχυσιν· και αυτίκα τον μεν άγιον Δημήτριον προσέταξε λόγχαις τρωθήναι, ως αίτιον της σφαγής του Λυαίου· τον δε άγιον Νέστορα 
τω ιδίω ξίφει αναιρεθήναι.

Τη αυτή ημέρα μνήμη των Αγίων Μαρτύρων, Καπιτωλίνης και Ερωτηΐδος.

Στίχοι.

Κτείνουσι δούλην εκ ξίφους και κυρίαν,

Δούλας Τριάδος της αληθούς Κυρίας.

Αύται υπήρχον επί Διοκλητιανού του βασιλέως, και Ζιλικινθίου άρχοντος Καππαδοκίας· και η μεν Καπιτωλίνη, ευγενής υπάρχουσα και πλουσία, πάντα τα προσόντα αυτή πτωχοίς διανείμασα και τους οικέτας ελευθερία τιμήσασα, παρρησιάζεται προς τον άρχοντα· και τη ειρκτή εγκλεισθείσα, έωθεν την δια ξίφους τιμωρίαν υπέστη. Η δε Ερωτηΐς, η και δούλη της Αγίας, επεί και λίθοις τον έπαρχον έβαλε, ράβδοις τύπτεται. Ως δε Χριστού χάριτι έμεινεν αβλαβής, 
ξίφει την κεφαλήν αποτέμνεται.

Τη αυτή ημέρα μνήμη του εν Αγίοις Πατρός ημών Κυριακού, Πατριάρχου Κωνσταντινουπόλεως.

Στίχοι.

Ο Κυριακός εκλιπών γην και βίον,

Προς αυτόν ήκει Κύριον των κυρίων.

Τη αυτή ημέρα μνήμη της Αγίας Πρόκλης, συζύγου του Πιλάτου.

Στίχοι.

Έχει παρεστώσάν σε, Πρόκλα, Δεσπότης,

Ο Πιλάτω πριν σω παραστάς συζύγω.

Διήγησις περί των Ιβήρων, όπως ήλθον εις θεογνωσίαν.

Στίχοι.

Έργον μέγιστον ειργάσω, σεμνή γύναι,

Επιστρέφεις γαρ έθνος Ιβήρων όλον.

Εν ταις ημέραις Κωνσταντίνου του εν Αγίοις βασιλέως του μεγάλου, γυνή τις απαχθείσα εις τους Ίβηρας, άκρως την ασκητικήν αγωγήν παιδιόθεν εκπαιδευθείσα
και αιχμάλωτος γενομένη, των αυτών είχετο πόνων. Και επεί της ιατρικής επιστήμης οι Ίβηρες σπανίζοντες, προς αλλήλους φοιτάν ειώθασιν, ως από πείρας επιζητούντες επί τοις συμβαίνουσι νοσήμασι τον τρόπον της υγείας, αφίκετό τις γυνή προς το αξιέπαινον γύναιον, παιδίον νόσου δεινή μάστιγι πιεζόμενον επιφερομένη, το πρακτέον τάχα ζητούσα μαθείν. Η ουν αιχμάλωτος τούτο λαβούσα και ανακλίνασα, προσηύξατο λυθήναι του παιδαρίου την νόσον. Ήκουσεν ο τα κρυπτά των καρδιών ειδώς και παρέσχε μη μελήσας την υγείαν.

Εντεύθεν η θαυμασία γυνή πολυθρύλητος γέγονε, ως και εις ώτα της του βασιλέως συζύγου διελθείν το γενόμενον· ήτις και παραυτίκα ταύτην μετεπέμψατο· (κατείχετο γαρ και αυτή χαλεπώ πάθει)· η δε μετριοφρονούσα γυνή, αναξίαν εαυτήν κρίνουσα προς την Βασιλίδα αφικέσθαι, καταπειθής ουκ ην. Αλλ  ἡ βασίλισσα, το της βασιλείας επηρμένον εις ουδέν λογισαμένη, προς την δορυάλωτον έδραμεν. Η δε και ταύτην την βασίλισσαν προς την πανευτελή ταύτης κλίνην κατακλίνασα, εν η και το παιδάριον, φάρμακον του πάθους αλεξίκακον, την προσευχήν προσενήνοχεν. Η δε βασίλισσα, του πάθους απαλλαγείσα, χρυσόν και άργυρον, και χιτώνας και έτερα ουκ ολίγα εδίδου, όσα της βασιλικής φιλοτιμίας, αμειβομένη την ούτω ταχέως και κεχαρισμένως το πάθος διώξασαν. Αλλ  ἡ θεία εκείνη γυνή, τούτων μη χρείαν κεκτήσθαι, έλεγε, μισθόν δε μέγαν ηγείσθαι την της ευσεβείας επίγνωσιν· και τω απαλλάξαντι του πάθους και σεσωκότι Θεώ παρηγγυάτο ναόν ανεγείραι.

Τούτων εκείνη ακούσασα, κατέλαβε τα βασίλεια· και τον μεν βασιλέα εξέπληξε τω παραδόξω της ιάσεως· διηγείτο δε και τον τρόπον και διεβεβαίου τον της αιχμαλώτου Θεόν, τούτον είναι κυρίως και αληθώς Θεόν· και ναόν δείμασθαι προσήκον δια τάχους εστί και το όλον έθνος εις την τούτου θεραπείαν μεταθήναι. Ο δε, το μεν θαύμα εξεπλήττετο, ναόν δε δείμασθαι ουκ ήθελεν.

Ολίγου δε διελθόντος χρόνου, εις θήραν εξελθών, οι μεν συν αυτώ θηρεύοντες, ακωλύτως εθήρευον· ούτος δε μόνος ο βασιλεύς υπολειφθείς, τοις της αορασίας
κατεσχέθη δεσμοίς. Εν απορία ουν γενόμενος και εις νουν την απείθειαν λαβών, τον της αιχμαλώτου Θεόν επικαλεσάμενος εις επικουρίαν, απηλλάγη της νόσου·

και την αξιάγαστον δορυάλωτον καταλαβών, υποδείξαι αυτώ το σχήμα της οικοδομής ηντιβόλει· και η μεν διέγραφεν, οι δε του βασιλέως ωκοδόμουν.

Επεί δε και πέρας ο ναός είληφε και ο όροφος επετέθη, και μόνον εδείτο των ιερέων, εύρε και τούτου πόρον η θαυμαστή γυνή. Έπεισε γαρ τον του έθνους Ιβήρων Ηγούμενον, προς τον των Ρωμαίων πρεσβεύσασθαι βασιλέα και αιτήσασθαι σταλήναι διδάσκαλον ευσεβείας. Ο μεν ουν δεξάμενος την εισήγησιν, τους πρεσβευσομένους εξέπεμψεν. Ο δε βασιλεύς Κωνσταντίνος, την αιτίαν μαθών, τους πρεσβευτάς φιλοφρόνως δεξάμενος, τω Θεώ ηυχαρίστησεν. Άνδρα δε πίστει και συνέσει και βίω κοσμούμενον και της αρχιερωσύνης ηξιωμένον, κήρυκα τω έθνει της θεογνωσίας εξέπεμψε, μετά δώρων ότι μάλιστα πλείστων· ος και απελθών, θαύμασι και διδασκαλίαις, προς την ακραιφνή των χριστιανών πίστιν πάντας ελκύσας και βαπτίσας και ιερούς ναούς διαφόρους εγείρας και ιερείς χρίσας και πάσαν την των Ιβήρων χώραν εις θεογνωσίαν μετενεγκών, απήλθε προς Κύριον. Ούτος ο τρόπος της των Ιβήρων προς Θεόν επιγνώσεως.

Τη αυτή ημέρα, μνήμη των Αγίων Μαβριανού και Βαλεντίνου.

Τη αυτή ημέρα, μνήμη του Οσίου Νέστορος του χρονογράφου, του εν τω Σπηλαίω του Ρώσσου.

Τη αυτή ημέρα, μνήμη του Οσίου και θεοφόρου Πατρός ημών Δημητρίου του σπηλαιώτου, του θαυματουργού, πολιούχου Βουκουρεστίου.

Στίχοι:

Αφανώς ασκήσας Δημήτριε μάκαρ,

εμφανώς εδοξάσθης θαύμασι πλείστοις.

Ούτος, γόνος ην της κώμης Μπασαραμπόβ της Βουλγαρίας, των γεννητόρων αυτών όντων πτωχών πλην ευσεβών και τιμίων. Κατά τινάς συναξαριογράφους, έζησε τον

ιγ  αἰῶνα, ενώ κατ’ άλλους τον ιζ  Εὐσυμπάθητος ων προς πάντα τα πλάσματα του Θεού ώκτειρε και αυτά τα κτήνη και τα πτηνά. Σχολάζων παιδιόθεν εν τω Ναώ

του Τιμίου Προδρόμου, της πατρώας αυτού κώμης, εσπούδαζεν αυτού ζηλώσαι τας τρίβους. Ως παις βουκόλου ήσκει εργασίαν και ως αντιμίσθιον απήττει μόνο εκ
των πλουσίων, ολίγον άρτον και άλας. Καταλιπών εν νεαρά ηλικία τα του κόσμου προσήλθεν εν τινι σπηλαίω, της αυτού πατρώας κώμης. Δια μεγαλυτέραν άσκησιν
απεσύρθη παρά τα ρείθρα του παραποτάμου του Δουνάβεως Λωμ, ένθα νηστεία, προσευχή, άκρα σκληραγωγία και αγρυπνία εθεώθη κατά μέθεξιν. Σφραγίσας την είσοδον του αυτού σπηλαίου μετέτρεψεν αυτό εις ταφικόν κελλίον, όπερ συν τω χρόνω εκαλύφθη υπό των ποταμίων ρευμάτων. Ανορρύξαντες αυτό οι της Άγαρ απόγονοι προς εξεύρεσιν θησαυρού και ευρόντες μόνον το άφθαρτον του Οσίου σκήνος απέρριψαν αυτό εις τα ποτάμια ρεύματα, ένθα παρέμεινε κεκρυμμένον εν τη υλΐι τριάκοντα έτη. Μετ’ αυτά τυφλή τις παρθένος νεάνις ελθούσα εις την Μονήν, ωραματίσθη τον Όσιον και αποπλύνασα τους οφθαλμούς αυτής εν τω φρέατι ανέβλεψε και κατείδε τον τόπον της αποθέσεως του τιμίου αυτού σκήνους φωτί περιηυγασμένον. Την επομένην οι ιερείς της κώμης Ρούσε τη αυτής υποδείξει ανέσυραν τον χαριτόβρυτον του Οσίου Δημητρίου σκήνος εκ των υδάτων, όπερ νυν μετά της περιπετείας θησαυρίζεται εν Βουκουρεστίω, ου πολιούχος και προστάτης πέλει, πολλάς επιτελούντας θαύματα τοις αυτώ προσιούσιν εκ πίστεως.

Ταις αυτών πρεσβείαις, ο Θεός, ελέησον ημάς. Αμήν.

Ωδή ζ . Ουκ ελάτρευσαν.

Ευσυμπάθητε, Δημήτριε επάκουσον ημών δεήσεων, και πέμψον πάσι πιστοίς, Χριστού το μέγα έλεος, θεόφρον Όσιε, φύλαξ άγρυπνε, και αρωγέ και έφορε Βουκουρεστίου τη πόλει.

Σου Δημήτριε, το σκήνωμα οι έκγονοι της Άγαρ έρριψαν, εις ρείθρα Λωμ ποταμού, εξ ων θεία χάριτι αυτό ανέσυραν, καθ’ υπόδειξιν σην θείαν ενθεώτατοι,
 Ιερείς πνευματοφόρε.

Της νεανίδος, της αομμάτου ήνοιξας ξένως Δημήτριε, τους της σαρκός οφθαλμούς, μεθ’ ων αύτη τόπον σου σεπτού σκηνώματος, είδεν Όσιε, παρ’ ύδατα ποτάμια ηυγασμένον θείω φέγγει.

Θεοτοκίον.

Ιλαστήριον, του κόσμου παντευλόγητε Θεογεννήτρια, ρύου ημάς συμφορών, κινδύνων στενώσεων και βλάβης όφεως, τους εν άσμασιν υμνούντας τα παλαίσματα, του Οσίου Δημητρίου

Ωδή η . Παίδας ευαγείς.

Όπλοις νυχθημέρων σου καμάτων, συνέτριψας του αλάστορος τα ένεδρα, και αυτού αντέκρουσαν, επιθέσεις Όσιε, ασπίδι σων δεήσεων προς τον Παντάνακτα, Δημήτριε Χριστόν, Ούπερ φίλος γνήσιος, επώφθης και μέτοχος της δόξης.

Υψώσας Δημήτριε τον νουν σου, προς δώματα ουρανών στερρά ασκήσει σου, αφανεί βιώσει σου, ταπεινώσει χεύμασι, δακρύων αειρρύτων σου, και αγρυπνίαις σου απαύστοις, ασκητά σπηλαιώτα, ο σαφώς νεκρώσας τα του σαρκίου πάθη.

Έκχεον ημίν σε ανυμνούσιν, εκθύμως της υγείας άμφω νάματα, σθένους και δυνάμεως οχετούς, Δημήτριε, ο αγιάσας ύδατα του Λωμ σκηνώματα, τω θείω σου ο νυν προσκυνούντες, εν Βουκουρεστίω πληρούμεθα ισχύος.

Θεοτοκίον.

Ύμνοις μελιρρύτοις καθ’ εκάστην, σε στέφομεν Θεοτόκε παντευλόγητε, χαρμονής ως πρόξενον, των βροτών και θλίψεων, ολέτειραν των δούλων σου, νυν τα μνημόσυνον, λαμπρώς του Δημητρίου τελούντων, του θαυματοβρύτου Οσίου Ρουμανίας.

Ωδή θ . Άπας γηγενής.

Χαίρε ασκητά, θεόφρον Δημήτριε, κανών συνέσεως, βάθρον ταπεινώσεως, ακτημοσύνης, πυξίς αλάνθαστε, και προσευχής και νήψεως λαμπρόν παλάτιον, σοι βοώντες πόθω εκδεχόμεθα, σας λιτάς προς τον εύσπλαγχνον Κύριον.

Ο θεραπευτής, Δημήτριε Όσιε, πιστών ο άμεσος, ιατρός ανάργυρος, των προστρεχόντων ση θεία χάριτι, και βοηθός ανύστακτος τοις εν κλύδωσι, μη ελλίπης πέμπων τοις ικέταις σου, του Υψίστου το άμετρον έλεος.

Στύλε ακλινέ, θείας πίστεως, σοφέ Δημήτριε στήριζε αείποτε, Βουκουρεστίου φρουρέ και έφορε, τους σπεύδοντας ση χάριτι εν βίου κλύδωσι και βοώσι· κλονουμένων έρεισμα, πέλεις Πάτερ σοφέ αδιάσειστον.

Θεοτοκίον.

Χάριτος Θεού, χειμάρρους πολύρρυτος, Θεογεννήτρια, δρόσιζε τους δούλους σου, ση ευσπλαγχνία και αγαθότητι, τους πίστει μεγαλύνοντας των θαυμασίων σου, μέγα πλήθος και την προστασίαν σου, την ετοίμην προς άπαντας κάμνοντας

Εξαποστειλάριον. Γυναίκες ακουτίσθητε.

Θαυματουργέ Δημήτριε, Μπασαραμπόβ θησαύρισμα, Βουκουρεστίου ακέστορ, και θαυμαστέ πολιούχε, το πάνσεπτόν σου σκήνωμα, πιστώς κατασπαζόμενοι, χάριν πολλήν λαμβάνομεν, και εις αιώνας αιώνων, σε μεγαλύνομεν πόθω.

Θεοτοκίον.

Απλανεστάτη δούλων σου, ιθύντειρα προς θέωσιν, ευλογημένη Παρθένε, Θεογεννήτορ Μαρία, ευλόγει τους τιμώντάς σε, εκθύμως και αγίαζε, ημών τα έργα Δέσποινα, των δοξαζόντων εν ύμνοις, τον σον πανίερον Τόκον.

Εις τους Αίνους. Ήχος πλ. Δ . Ω του παραδόξου θαύματος.

Πάτερ, ιερέ Δημήτριε, Μπασαραμπόβ λαμπηδών, κατεφώτισας σύμπαντα, αγωγή ενθέω σου, και πληθύϊ θαυμάτων σου, και σκοτομήνην ημών διέλυσας, παθών ανόμων των προστρεχόντων σοι, και θείαν χάριν σου δεχομένων πάντοτε, θεοειδές, ασκητά υπέρφωτε, και ευσυμπάθητε.

Πάτερ, θαυμαστέ Δημήτριε, σπηλαίου ο οικιστής, ο κατέκλυσαν ύδατα, οίμοι Λωμ ποτάμια, και απέκρυψαν σκήνός σου, και ο απίστων εσμοί απέρριψαν, σημειοφόρε

Πάτερ εις ρεύματα, τα συντηρήσαντα, ασινή και άφθαρτα μάκαρ αυτά, σε φαιδρώς δοξάζομεν και μεγαλύνομεν.

Πάτερ, αφανές Δημήτριε, της προσευχής εραστά, ταπεινώσεως σύνοικε, εγκρατείας σκήνωμα, ασιτίας κειμήλιον, κακοπαθείας το σεμνολόγημα, και ησυχίας φωστήρ

αείφωτε, πάμφωτον μέλαθρον. αρετής το σπήλαιον το ιερόν, έδειξας ασκήσεως της νυχθημέρου σου.

Πάτερ, θαυμαστέ Δημήτριε, Βουκουρεστίου φρουρέ, πολιούχε ανύστακτε, φύλαξ και υπέρμαχε, σε λαμπρώς μεγαλύνομεν, και ολοθύμως κατασπαζόμενοι, σου θείον

σκήνος το χαριτόβρυτον, θείας πληρούμεθα, χαρμονής και θλίψεων δεινήν αχλύν, τάχος εκδιώκομεν, Πάτερ παγκόσμιε.

Δόξα. Ήχος πλ. Α .

Τον υπερόπτην των ρεόντων σήμερον τιμήσωμεν, και ζηλωτήν των αρρεύστων, Δημήτριον τον θειότατον, Βουκουρεστίου πατέρα και αντιλήπτορα, θερμώς αυτώ ανακράζοντες· οσιότητος κέρας και θαυμασίων ακένωτον φρέαρ, ο το βραβείον της άνω ειληφώς κλήσεως, και Χριστώ συμβασιλεύων εις τους αιώνας, μη παύση Αυτού δεόμενος υπέρ των εορταζόντων, την παναγίαν και αεισέβαστον μνήμην σου.

Και νυν. Θεοτοκίον.

Μακαρίζομέν Σε…

Δοξολογία Μεγάλη και Απόλυσις.

ΕΝ ΤΗ ΛΕΙΤΟΥΡΓΙΑ

Τα τυπικά, οι μακαρισμοί, και εκ του κανόνος του Οσίου, η γ  καὶ στ  ᾠδή.

Απόστολος προς Γαλάτας. Κεφ. Ε  22-στ  2. Ζήτει τω Σαββάτω της ΚΖ  εβδομάδος.

Ευαγγέλιον κατά Λουκάν. κεφ. Ιγ  17-23. Ζήτει τη Πέμπτη της Δ  εβδομάδος.

Κοινωνικόν: Εις μνημόσυνον αιώνιον …

Μεγαλυνάριον.

Χαίροις θείε γόνε Μπασαραμπόβ, ασκητών φαιδρότης, πολιούχε και αρωγέ, του Βουκουρεστίου, Δημήτριε τρισμάκαρ, ο ειληφώς πλουσίαν χάριν ιάσεων.

